
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
১০৪
মানসী





কেন প্রেম আপনার নাহি পায় পথ?

সশরীরে কোন্ নর গেছে সেইখানে,

মানসসরসীতীরে বিরহশয়ানে,

রবিহীন মণিদীপ্ত প্রদোষের দেশে

জগতের নদী গিরি সকলের শেষে!






শান্তিনিকেতন

৭ ও ৮ জ্যৈষ্ঠ ১২৯৭







অহল্যার প্রতি








কী স্বপ্নে কাটালে তুমি দীর্ঘ দিবানিশি,

অহল্যা, পাষাণরূপে ধরাতলে মিশি

নির্বাপিত-হোম-অগ্নি তাপসবিহীন

শূন্যতপোবনচ্ছায়ে! আছিলে বিলীন

বৃহৎ পৃথ্বীর সাথে হয়ে একদেহ,

তখন কি জেনেছিলে তার মহাস্নেহ?

ছিল কি পাষাণতলে অস্পষ্ট চেতনা?

জীবধাত্রী জননীর বিপুল বেদনা,

মাতৃধৈর্যে মৌন মূক সুখ দুঃখ যত

অনুভব করেছিলে স্বপনের মতো

সুপ্ত আত্মা-মাঝে? দিবারাত্রি অহরহ

লক্ষকোটি পরানির মিলন, কলহ—

আনন্দবিষাদক্ষুব্ধ ক্রন্দন, গর্জন,

অযুত পান্থের পদধ্বনি অনুক্ষণ,

পশিত কি অভিশাপনিদ্রা ভেদ ক’রে

কর্ণে তোর— জাগাইয়া রাখিত কি তোরে

নেত্রহীন মূঢ় রূঢ় অর্ধজাগরণে?

বুঝিতে কি পেরেছিলে আপনার মনে

নিত্যনিদ্রাহীন ব্যথা মহাজননীর?

	        এই পাতাটি অন্য কোনো ভাষায় উপলব্ধ নয়।

